
5. Individual va differensial yondashuvni qo‘llash. 

Agar o‘quvchi tinish belgilarining mazmun bilan bog‘liqligini anglab yetsa, u 

qoidani yod olmasdan ham to‘g‘ri qo‘llay oladi.Boshlang‘ich sinf o‘quvchilari bilan olib 

borilgan kuzatuvlarda shuni ko‘rish mumkinki, muntazam mashqlar va matn bilan 

ishlash jarayonida punktuatsion xatolar sezilarli darajada kamayadi. Masalan, 

dastlabki nazorat ishida o‘quvchilarning 40–45 foizida vergul qo‘llashda xatolar 

kuzatilgan bo‘lsa, tizimli mashg‘ulotlardan so‘ng bu ko‘rsatkich 15–20 foizga tushgan. 

Punktuatsion bilimlarni shakllantirish o‘quvchilarning umumiy savodxonligini 

oshiradi. Tinish belgilarini to‘g‘ri qo‘llash orqali o‘quvchilar fikrni aniq va izchil bayon 

etishni o‘rganadilar. Shuningdek, punktuatsiya dars jarayonida o‘qish texnikasi va nutq 

madaniyatini rivojlantirish bilan chambarchas bog‘liqdir. Bu esa ta’lim sifatini 

oshirishga xizmat qiladi. 

Xulosa: Boshlang‘ich sinf ona tili darslarida punktuatsion bilimlarni shakllantirish 

o‘quvchilarning yozma nutqini rivojlantirishda muhim omil hisoblanadi. Tinish 

belgilarini o‘rgatishda tizimlilik, izchillik va amaliy mashqlarga tayanish zarur. 

Interfaol metodlardan foydalanish, matn bilan ishlash va muammoli vaziyatlar yaratish 

orqali o‘quvchilarda mustahkam punktuatsion ko‘nikmalar hosil qilinadi. Natijada 

o‘quvchilarning savodxonligi, mantiqiy tafakkuri va nutq madaniyati yuksaladi. 

Bugungi kunda ta’lim tizimida amalga oshirilayotgan islohotlar o‘qituvchilardan 

dars jarayonini zamonaviy pedagogik texnologiyalar asosida tashkil etishni talab 

qilmoqda. Ayniqsa, boshlang‘ich ta’lim bosqichi barcha fanlarni o‘zlashtirishning 

poydevori hisoblanganligi sababli, ushbu davrda o‘quvchilarning bilim olishga bo‘lgan 

qiziqishini oshirish muhim vazifalardan biridir. Shu nuqtai nazardan boshlang‘ich sinf 

ona tili darslarida kolloborativ (hamkorlikda) o‘qitish metodlaridan foydalanish 

alohida ahamiyat kasb etadi. 

Ona tili darslari o‘quvchilarning savodxonligini oshirish, og‘zaki va yozma nutqini 

rivojlantirish, erkin fikrlash hamda muloqot madaniyatini shakllantirishda muhim 

o‘rin tutadi. An’anaviy dars jarayonida o‘quvchi ko‘proq tinglovchi vazifasini bajaradi. 

Kolloborativ metodlar esa o‘quvchini darsning faol ishtirokchisiga aylantiradi. Bu 

metodlar orqali o‘quvchilar mustaqil izlanishga, o‘z fikrini erkin ifodalashga va 

muammoli vaziyatlarga jamoaviy yondashishga o‘rganadilar. 2-sinf ona tili 

darsliklarida matn bilan ishlash jarayonida "Insert" metodidan foydalanish samarali 

hisoblanadi. O‘quvchilar matnni o‘qish davomida o‘zlariga tanish bo‘lgan 

ma’lumotlarni, yangi tushunchalarni va tushunmagan joylarini maxsus belgilar orqali 

ajratib boradilar. 4-sinf ona tili darsliklarida esa grammatik mavzularni 

mustahkamlashda "Sinkveyn" metodidan foydalanish samarali natija beradi. Masalan, 

"Vatan" mavzusida sinkveyn tuzish orqali o‘quvchilar so‘z boyligini oshiradi hamda 

fikrni qisqa va mazmunli ifodalashga o‘rganadilar. Shuningdek, boshlang‘ich sinf 

darsliklarida berilgan dialog va matnlarni rollarga bo‘lib o‘qish ham muhim 

innovatsion usullardan biri hisoblanadi. Bu usul o‘quvchilarning og‘zaki nutqini 

rivojlantirib, ifodali o‘qish ko‘nikmasini shakllantiradi. Ayniqsa, sahnalashtirish 

elementlari qo‘llanganda o‘quvchilarning darsga bo‘lgan qiziqishi yanada ortadi.  

Ona tili darslarida AKT vositalaridan foydalanish ham darslikdagi mavzularni 

samarali tushuntirishga yordam beradi. Masalan, multimedia taqdimotlari, audio 

matnlar va interaktiv mashqlar orqali o‘quvchilarning mavzuni tezroq o‘zlashtirishi 

ta’minlanadi. Elektron darsliklar va animatsion materiallar esa o‘quvchilarning 

diqqatini jalb qilib, mavzuni esda saqlash imkoniyatini kuchaytiradi. Kolloborativ 

metodlar deganda zamonaviy pedagogik texnologiyalar asosida tashkil etilgan 

interfaol usullar tushuniladi. Bunday metodlarga "Aqliy hujum", "Klaster", "BBB", 

"Insert", "Sinkveyn", "Rolli o‘yinlar" kabi usullar kiradi. Ushbu metodlar 

o‘quvchilarning darsga qiziqishini oshirib, bilimlarni chuqur va mustahkam 

o‘zlashtirishga yordam beradi. "Aqliy hujum" metodida o‘quvchilar ma’lum bir mavzu 

yuzasidan o‘z fikrlarini erkin bayon qiladilar. Bu esa ularda tezkor fikrlash va mantiqiy 

tafakkurni rivojlantiradi. "Klaster" metodida esa mavzu tarmoqlar asosida yoritilib, 

o‘quvchilarning fikrlarni tizimli bayon qilish ko‘nikmasi shakllanadi. "BBB" metodida 

o‘quvchilarning avvalgi va yangi bilimlari taqqoslanadi hamda mavzuni anglash 

darajasi oshadi.               

Xulosa qilib aytganda, boshlang‘ich sinf o‘quvchilari yosh jihatdan harakatchan, 

qiziquvchan va ko‘rgazmali vositalar orqali bilimni tez qabul qiluvchi bo‘ladilar. Shu 

sababli kolloborativ metodlardan foydalanish dars samaradorligini oshiradi. Interfaol 

mashg‘ulotlar orqali o‘quvchilar darsda faol qatnashadi, jamoada ishlashni o‘rganadi. 

